
སྟག་རིག་སྡེ་བའི་རྒན་བཀུར་ལོ་སར་དུས་སྟོན་གཞིས་བྱེས་ལྷན་འཛོམས་ཞེས་བྱ་བ་ནི་སྟག་རིག་ལས་བྱེད་གཙོ་བྱས་པའི་སྡེ་མི་
རྣམས་ཀྱིས་མང་མོས་ཞལ་འདེབས་བཞག་སྟེ་ཡ་རབས་ཀྱི་སྤྱོད་བཟང་གསོ་བར་སྐུལ་བའི་བྱ་འགུལ་ཞིག་ཡིན་ཞིང་། སྤྱི་ལོ་༢༠༠༥ལོ་ནས་
སྤེལ་མགོ་ཚུགས་པ་ནས་ད་བར་ཁྱོན་བསྡོམས་ལོ་འཁོར་བཅུ་སོང་བའི་རིང་སྤེལ་རྒྱུན་ཟམ་མ་ཆད་པར་ཇེ་ལེགས་ཇེ་རྒྱས་ངང་ཡང་དག་སྐྱོང་
མུས་སུ་མཆིས། བྱ་བ་འདི་ནི་༢༠༠༤ལོའི་དབྱར་ཟླ་དྲུག་པའི་ནང་གནའ་མཁར་ཟི་ལིང་དུ། སྡེ་འདིའི་ལས་བྱེད་པ་འགའ་ལན་ཅིག་ལྷན་དུ་
འཛོམས་པའི་བསྐལ་བ་བྱུང་བར། ད་ལྟ་སྡེ་བའི་སྔར་གྱི་རྒན་བཀུར་ཆུང་སྐྱོང་གི་དཔེ་སྲོལ་བཟང་བོ་དེ་དག་ཉམས་པར་འདུག་ལ། རང་རེ་ཕྱི་ན་
ཡོད་པའི་ལས་བྱེད་ཕལ་ཆེར་ཞིག་ཀྱང་ལོ་རེར་ཕ་ཡུལ་དུ་ཐེངས་གཅིག་གམ། ལ་ལ་ཐེངས་གཅིག་ཙམ་ཡང་ལོག་ཕེབས་ཐུབ་པ་མི་འདུག་
པས། དུས་རྒྱུན་རྒན་པ་རྣམས་ལ་ལྟ་སྐྱོང་འདྲི་སྐོར་རྒྱག་ཐུབ་པ་ཕར་ཞོག ལོ་སར་སྟེར་བ་དང་ཐ་ན་ཚེ་དུས་རྣམས་ཀྱི་གཤིན་དགེའི་སྟེང་ལ་
ཡང་སླེབས་ཐུབ་མཁན་རྒྱ་ལམ་ཡིན་ན། དེ་ནི་སྡེ་འདིའི་ཁོངས་ཞབས་སུ་སྐྱེས་པ་རང་རེ་རྣམས་ཀྱི་ངོ་ཚ་ཆེན་པོ་ཞིག་སྟེ། སྲོལ་ངན་དེ་རིགས་མི་
མཐུད་རྒྱ་ཡན་དུ་བཏང་ཚེ་སྡེ་བ་ཡ་རབས་སུ་སྐོར་བའི་བཀག་རྡོར་འགྲོ་ཞིང་། དཔེ་སྲོལ་ངན་པའི་ས་བོན་འདེབས་ཉེན་ཡོད་པ་དང་། སྔར་བྱོན་
པའི་རང་སྡེའི་རྒྱན་དང་ན་ཟླའི་དཀྱིལ་དུ་གྱུར་བའི་སྐྱེས་བུ་རྣམས་ཀྱིས་རང་སྡེར་བཞག་པའི་རྒན་བཀུར་ཆུང་སྐྱོང་གི་ལག་རྗེས་མཐའ་དག་ཀྱང་
རྨེག་མེད་དུ་འཇོམས་དོགས་ཆེ་གཤིས། ད་འདི་ལྟར་སྡོད་རིན་མིན་པར་ཡ་རབས་ཀྱི་བྱ་བ་སྣ་གཅིག་གི་དཔེ་སྲོལ་བཟང་བོ་ཙམ་ཞིག་ཅི་ནས་
ཀྱང་རྒྱུན་སྐྱོང་ཨེ་ཐུབ་ངེས་པར་བལྟའོ་ཞེས་གྲསོ་མགོ་བཏོན་པ་ན། དེར་ཡོད་ཚང་མས་ལེགས་སོ་ཞེས་བྱ་བ་ཤིན་ཏུ་འཐད་པའི་ལན་བྱིན་ཅིང་། 
ལྷག་པར་ས་ཆ་སོ་སོ་ན་རེ་ཞིག་བུ་དང་མནའ་མས་ཕ་མ་མི་གཅེས་པ་དང་། ཆུང་ཕྱོགས་པས་རྒན་པ་མི་བཀུར་བ་སོགས་རྒན་བཀུར་གྱི་བྱ་བ་
ཤིན་ཏུ་ཉག་ཕྲ་ཞིང་ཉམས་ཐག་པར་ཡོད་པ་ལ་དགོངས་ཏེ། མཐར་སྡེ་བའི་ལོ་ལོན་རྒན་པ་རྣམས་ལ་ལོ་རེར་ལོ་སར་གྱི་ལེགས་སྐྱེས་དབུལ་
བའི་དུས་སྟོན་བཤམས་པ་དེར་དགོས་པ་ཆེ་བར་ཐག་གིས་བཅད་པ་ནས་བྱ་བ་འདིའི་དབུ་བརྙེས་ཤིང་། དེ་ཡང་བྱ་བ་འདི་མགོ་བརྩམས་ལེགས་
པ། བར་རིམ་པ་ཚང་བ། མཇུག་རྔ་མ་རིང་བ་ཞིག་ཡོང་ཆེད། གཉེར་ཡུན་སྐོར་གཅིག་ལོ་གསུམ་དུ་ཐག་གཅོད་བྱས་ནས་སྐོར་དང་པོའི་གཉེར་
བ་ལྕགས་ཐར་རྒྱལ་དང་རྟག་མགྲིན་རྒྱལ་གཉིས་ཀྱིས་འཁུར་དགོས་པར་ལས་བྱེད་པ་རྒན་གྲས་རྣམས་ཀྱིས་དུས་དེར་བཀའ་བསྒོས་བྱས་པ་
བཞིན། ༢༠༠༤ལོའི་ལུགས་རྙིང་ལོ་སར་ནས་༢༠༠༦ལོའི་ལོ་སར་བར་ལོ་གསུམ་གྱི་གཉེར་འགན་ཕྲག་ཏུ་ནན་གྱིས་བླངས་ཤིང་། དེའི་འཕྲོར་
གཉེར་བ་གོང་མའི་ལོ་ཡི་མས་བབས་ལྟར་བཀྲ་ཤིས་ཚེ་རིང་དང་གནམ་ལྷ་ཚེ་རིང་གཉིས་ཀྱིས་༢༠༠༧ལོ་ནས་༢༠༠༩ལོའི་བར་ལོ་གསུམ་གྱི་
ལོ་སར་གཉེར་འགན་ཡོངས་སུ་ལེགས་པར་བཞེས། དེའི་རྗེས་ཀུན་བཟང་དང་བསོད་ནམས་རབ་བརྟན་གཉིས་ཀྱིས་༢༠༡༠ལོ་ནས་
༢༠༡༢ལོའི་ལོ་སར་གྱི་གཉེར་འགན་ལོ་གསུམ་པོ་སྔར་སྲོལ་བཞིན་ཕྲག་ཏུ་ལེགས་པར་བཞེས་བཞིན་གདའ་འོ།། 
   ལོ་སར་དུས་སྟོན་འདིའི་དམིགས་འབེན་གཙོ་བོ་ནི་རྒན་པར་བཀུར་བསྟི་དང་ཆུང་བར་བྱམས་སྐྱོང་བྱེད་རྒྱུ་དེ་ཡིན་ལ། སྤྱིར་རིགས་མཐོ་བ་
དང་རྒན་པར་བཀུར་བསྟི་བྱེད་པ་དེ་ཆོས་རྒྱལ་སྲོང་བཙན་སྒམ་པོའི་རིང་ནས་གངས་ཅན་གྱི་ལྗོངས་སུ་ལུགས་གཉིས་ཁྲིམས་ཀྱི་རྣམ་པས་དར་
སྤེལ་བཏང་བའི་མི་ཆོས་གཙང་མ་བཅུ་དྲུག་གི་ནང་དོན་གལ་ཆེན་ཞིག་ཡིན་ཞིང་། ད་བར་ལོ་ངོ་སྟོང་གཅིག་དང་དྲུག་བརྒྱར་ཉེ་བའི་ལོ་ཟླའི་ནང་



བོད་རྣམས་ཡ་རབས་ཀྱི་ཕྱོགས་དང་སྤྱི་ཚོགས་འཆམ་མཐུན་གྱ་ིལམ་དུ་ཡང་དག་འགྲོ་བར་ནུས་པ་གལ་ཆེན་བཏོན་ཡོད། ང་ཚོས་བྱ་བ་འདི་ལོ་
སར་ནང་འཇོག་དོན་ཡང་ལོ་སར་གྱ་ིཁྲོམ་ཚོགས་བེད་སྤྱད་དེ་སྡེ་བའི་རྒན་པ་ལ་ལོ་སར་ལེགས་སྐྱེས་སྟེར་བ་དང་ཆབས་ཅིག་རྒན་པར་བསྙེན་
བཀུར་བྱེད་དགོས་པ་དང་ཕ་མར་གཅེས་སྐྱོང་བྱེད་དགོས་པའི་སློབ་གསོ་བརྒྱབ་སྟེ། སྔར་ཡོད་ཀྱི་རྒན་བཀུར་ཆུང་སྐྱོང་གི་དཔེ་སྲོལ་བཟང་བོ་མི་
ཉམས་གོང་སྤལེ་གཏོང་རྒྱུ་དེ་ཡིན། ལོ་སར་ལེགས་སྐྱེས་སྟེར་ཡུལ་ནི་རང་ལོ་བདུན་ཅུ་ཡན་དུ་སླེབས་པའི་གྲོང་རི་དགོན་གྱི་སེར་སྐྱ་རྒན་རྒོན་
རྣམས་ཡིན་ཞིང་། ལོ་རེར་ཆ་སྙོམས་བཅད་ལོ་དེ་ཐོག་ཏུ་སླེབས་ཡོད་པའི་ལོ་ལོན་བདུན་ཅུ་ཐམ་པའི་གྲངས་ཀར་ལོངས་པ་ལ་ལོ་སར་ལེགས་
སྐྱེས་གནང་གི་ཡོད། ༢༠༠༩ནས་བཟུང་ལོ་སར་སྟེར་ཡུལ་གྱ་ིཁོངས་རྒྱ་བསྐྱེད་དེ་དྭ་ཕྲུག་དང་། སློབ་མ་དབུལ་བོ། རྒྱུགས་འཕྲོད་སློབ་མ། ཡ་

